
ТАҚРИЗИ

муқарризи расмӣ ба диссертатсияи Низомова Саидахон Ильёсовна дар 

мавзуи “Хусусиятҳои лексикографии “Муқаддимат-ул-адаб”-и 

Замахшарӣ” барои дарёфти дараҷаи илмии доктори фалсафа (PhD) - 

доктор аз рӯйи ихтисоси 6D021000 - Филологияи хориҷй, (6D021003 - 

Забонҳои мамолики хориҷии Аврупо, Осиё, Африқо, бумиёни Амрико ва 

Австралия (забони арабй)) пешниҳод шудааст.

Мутобиқати диссертатсия ба ихтисосҳо ва самтҳои илм, ки аз рӯйи 

онҳо диссертатсия ба ҳимоя пешниҳод шудааст. Луғатнигорӣ ё худ 

лексикография яке аз шохаҳои муҳимми илми суханшиносӣ буда, дар 

таърихи пурғановати халқи тоҷик мавқеи махсус дорад. Ин шохаи илми 

суханшиносӣ, ки масъалаҳои марбут ба таҳияи фарҳангҳоро меомӯзад, 

таърихи тулониро доро мебошад. Намунаҳои беҳтарини фарҳангҳои 

пешини мо дар асрҳои XI-XVIII таълиф шудаанд. Осори луғатнигории 

пешин барои дарки инкишофи таърихи забонамон, муқаррар кардани 

лаҳзаҳои зиёди ҳаёти гузаштаи халқи тоҷик маълумоти беандоза муфид 

медиҳад.

Дар байни навъҳои гуногуни фарҳангҳои забони тоҷикӣ 

фарҳангҳои дузабона низ мавқеи муҳим доранд. Онҳо пайвандгари 

тамаддуни миллати мо бо миллатҳои дигар мебошанд. Анъанаи 

луғатнигории мо дар ин соҳа низ хеле қадимист. Аввалин луғатҳои 

тарҷумавии арабӣ ба тоҷикӣ ҳанӯз дар асри XI-XII мураттаб гардидаанд. 

Ин анъана дар асрҳои минбаъда низ хеле ривоҷ ёфтааст. Назарияву 

амалияи илми фарҳангнигорӣ имрӯз хеле пеш рафта бошад ҳам, 

омӯхтану мавриди истифода қарор додани таҷрибаи гузаштагон аз 

аҳаммият холӣ нест. Бинобар ин ба ин маънӣ, диссертатсияи Низомова 

Саидахон Ильёсовна дар мавзуи “Хусусиятҳои лексикографии 

“Муқаддимат-ул-адаб”-и Замахшарӣ” бо шиносномаи ихтисосҳои илмии

6D021000 - Филологияи хориҷӣ (6D021003 - Забонҳои мамолики 

хориҷии Аврупо, Осиё, Африқо, бумиёни Амрико ва Австралия (забони 

арабӣ)) муқаррар шудааст, мутобиқат мекунад.

Мубрам будани мавзуи диссертатсия. Бо назардошти ин ва бо 

таваҷҷуҳ ба он, ки дар заминаи омӯзиши хусусиятҳои лексикографии яке 

аз маъруфтарин фарҳангҳои дузабонаи арабӣ ба тоҷикй-форсии асри XII 

“Муқаддимат-ул-адаб”-и Маҳмуд ибни Умар ибни Муҳаммад ибни 

Умари Хоразмии Замахшарӣ пажуҳиши махсусе анҷом дода нашудааст, 

мавзуи диссертатсияи унвонҷӯ Низомова Саидахон Ильёсовна 

“Хусусиятҳои лексикографии “Муқаддимат-ул-адаб”-и Замахшарӣ”-ро 

метавон мубрам арзёбй кард.

Дараҷаи навгонии натиҷаҳои дар диссертатсия бадастомада ва 

нуктаҳои илмие, ки барои ҳимоя пешниҳод мешаванд. Навгонии 

диссертатсия дар он аст, ки мақоми фарҳанги «Муқаддимат-ул-адаб»-и 

Замахшарӣ дар заминаи баррасӣ ва тадқиқи нусахи хаттй, принсипи 

ҷобаҷогузории моддаҳои луғавӣ дар фарҳанг, мақоми забони тоҷикӣ дар 

он, усули шарҳи маъно дар фарҳанг, навъҳои шарҳи моддаи луғавӣ, 

усули корбурди муродифоти форсй-тоҷикӣ дар шарҳ, истифода бурдани 

калимаҳо ва ифодаҳои шевагӣ, навъҳои лексикаи тоҷикӣ дар фарҳанг 

муайяну мушаххас шудааст. Диссертант дар 13 пункт нуктаҳои асосии 

илмиро ба ҳимоя пешниҳод намудааст, ки навгонии таҳқиқро собит 

мекунад.

Асоснокӣ ва эътимоднокии хулосаҳо ва тавсияҳои дар диссертатсия 

зикршуда. Хулосаи диссертатсия дар 14 банд гирд оварда шуда, ба 

сифати истифодаи амалии натиҷаҳои таҳқиқ 3 тавсия пешниҳод 

гардидааст. Бояд гуфт, ки натиҷагириҳои муаллиф илмӣ ва мантиқӣ 

буда, аз сатҳи хуби дониши забонии ӯ гувоҳӣ медиҳанд. Феҳрасти 

манобеи истифодашудаи диссертатсия 192 манбаъро дар бар мегирад, ки 

аксари онҳо дар кор истифода гардидаанд.

Бо назардошти нуктаҳои илмӣ ва тавсияҳои илмии ба ҳимоя 

пешниҳодшаванда муаллифи диссертатсия ба дараҷаи илмии 

дархостшаванда сазовор мебошад.

Аҳамияти илмӣ, амалй ва иҷтимоии натиҷаҳои диссертатсия бо 

нишон додани тавсияҳо оид ба истифодаи онҳо. Истифодаи диссертатсия 

дар доираи тахқиқоти забоншиносии забони арабӣ ва забони форсӣ- 

тоҷикй гӯшаҳои наверо дар ҷойгузиниву тарҷумаи бархе вожагон ва ё 

таъбиру мафҳумҳо боз хоҳад намуд. Рисола зимни таълифоти 

фарҳангҳои дузабонаву бисёрзабона, тафсирй, баргузории семинар ва 

курсҳои махсус ва таълифи осори илмӣ-таҳқиқотӣ метавонад мавриди 

истифода қарор гирад.

Қисмати асосии таҳқиқ. Диссертатсия аз муқаддима, 3 боб бо 

фарогирии 10 фасл, хулоса ва феҳристи адабиёт иборат аст. Ҳаҷми 

умумии диссертатсия 170 саҳифаи чопи компютериро ташкил медиҳад. 

Бобу фаслҳои диссертатсия хуб' тарҳрезӣ шудаанд ва яке идомаи 

мантиқии дигаре мебошад.

Бо риояи муқаррароти рисоланигорӣ муаллиф дар муқаддима 

мубрамии мавзуи таҳқиқ, дараҷаи таҳқиқи мавзуъ, робитаи таҳқиқ бо 

барномаҳо ва мавзуъҳои илмӣ, максаду вазифаҳои таҳқиқ, объекту 

предмети таҳқиқ, асосҳои назарй ва методологии таҳқиқ, сарчашмаҳои 

таҳқиқ, навгонии таҳқиқ, аҳаммияти илмиву назарй ва амалии таҳқиқ 

барин масъалаҳоро баён кардааст.

Дар боби якуми таҳқиқ, ки “Замахшарӣ ва “Муқаддимат-ул-адаб”и 

ӯ (дар сарчашмаҳо)” унвон гирйфтааст, муҳаққиқ масъалаи таърихи 

фарҳангҳои дузабонаи арабӣ-тоҷикиро мавриди баррасй қарор дода, дар 

бораи фарҳангҳое чун “Ал-Булғату ал-мутарҷиму фӣ-л-луғат”, 

“Мушкилот-ул-булғат”, “Фарҳанги Абулфазли Байҳақӣ”, “Ал-масодир”, 

“Тарҷумон-ул-Қуръони би-л-арабиййати ва-л-форсиййати”, “Мирқот”, 

“Ас-Сомӣ фй-л-асомй”, “Тоҷ-ул-масодир” ва “Тароҷим-ул-аоҷим”, ки 

ҳамагӣ дар асрҳои XI-XII таълиф гардидаанд, маълумот медиҳад ва 

дуруст таъкид менамояд, ки дар тули таърих фарҳангҳои дузабонаи 

арабӣ ба форсӣ зиёд таълиф гардидаанду дар доираи як кори таҳқиқотӣ 

наметавон ҳамаи онҳоро муаррифй намуд.

Дар ҳамин боб диссертант ҳамчунин дар бораи нусхаҳои хаттй ва 

нашрҳои фарҳанги мавриди таҳқиқи худ “Муқаддимат-ул-адаб”-и 

Замахшарӣ ба таври муфассал маълумот дода, зимнан, муҳимтарин 

осори диниву ахлоқӣ ва илмиву адабии ин донишманди маъруфи асри 

ХП-ро ёдрас шудааст.

Боби дуюми диссертатсия - “Вижагиҳои лексикографии 

“Муқаддимат-ул-адаб”-и Замахшарӣ” ба баррасии масъалаҳои марбут ба 

сохтор, принсипҳои интихобу ҷобаҷогузории моддаҳои луғавй ва 

вижагиҳои лексикаи тоҷикии фарҳанг бахшида шудааст.

Аз қайду ишораҳои унвонҷӯ бармеояд, ки “Муқаддимат-ул-адаб” аз 

ҷумлаи фарҳангҳои дузабонаест, ки ҳам хусусияти фарҳангҳои мавзуӣ ва 

ҳам хусусияти фарҳангҳои тахдилӣ-морфологиро доро мебошад ва усули 

ягонаи интихобу ҷобаҷогузории моддаҳои луғавӣ ва тарҷумаи онҳо дар 

он риоя намегардад. Ҳар панҷ қисми фарҳанг бо хосиятҳои ба худ хос 

танзим ёфтааст. Аз ин рӯ, муайян ва мушаххас намудани вижагиҳои 

лексикографии ин фарҳанг кори саҳлу сода нест, вале шиносойй бо 

матни диссертатсия нишон медиҳад, ки муаллиф аз уҳдаи иҷрои 

вазифаҳои дар назди худ гузошта ба хубӣ баромадааст.

Бо зикри муродиф ва шакли ҷамъашон оварда шудани исмҳо, 

зимни ташреҳи аксар моддаҳои луғавӣ овардани мисолҳои шоҳид, 

фарогирии ҳамаи ҳиссаҳои нутқи забони арабӣ ва баёни қоидаҳои сарфу 

наҳвӣ бо овардани мисол, зикри гунаҳои гуногуни навишти воҳидҳои 

луғавӣ, нишон додани решаи форсии баъзе аз муарработ, фарогирии 

луғати зиёди форсй-тоҷикӣ, истифодаи зиёд аз забони зиндаи халқ ва 

монанди инҳоро унвонҷӯ аз хусусиятҳои хоси фарҳанги мавриди 

пажуҳиши худ медонад.

Дар боби сеюми таҳқиқ, ки “Усули тарҷума ва ташреҳи маъно дар 

“Муқаддимат-ул-адаб”-и Замахшарӣ” номгузорӣ шудааст, унвонҷӯ дар 

чаҳор фасл усулҳои гуногуни инъикоси маънии вожаҳоро дар фарҳанги 

мавриди назар ба риштаи таҳқиқ кашидааст.

Дар ин боби диссертатсия муаллиф тарзҳои тарҷумаи калима ба 

калима, тарзи тафсиру тавсифи тарҷума ва тарзи тарҷумаи айнии усули 

тарҷумаи моддаҳои луғавӣ ва тарзҳои шарҳи мухтасар, ташреҳ бо 

интихоби муодили арабӣ ба тоҷикӣ, ташреҳи муфассал, ташреҳ ба 

воситаи муродифот, ташреҳ бо истифода аз иқтибосот ва ҳаволаи усули 

ташреҳи моддаҳои луғавиро, ки соҳиби фарҳанги “Муқаддимат-ул-адаб” 

зимни тадвини фарҳанги худ истифода кардааст, мавриди баррасӣ қарор 

додааст.

Дар ҳамин боби диссертатсия муҳаққиқ ҳамчунин дар бораи 

навъҳои гуногуни усулҳои ташреҳи вожаҳо тавассути зикри муродифҳо 

ва усули ташреҳи моддаҳои луғавӣ бо истифода аз унсурҳои забони 

арабӣ, ки истифодаашонро дар фарҳанги мавриди таҳқиқ мушоҳида 

намудааст, ба таври муфассал мулрҳизаронӣ намудааст.

Муайян ва мушаххас намудани вижагиҳои луғатнигории яке аз 

куҳантарин фарҳангҳои дузабонаи арабӣ ба форсӣ “Муқаддимат-ул- 

адаб”-и Замахшарй аз муҳимтарин дастовардҳои шахсии муаллиф ба 

ҳисоб меравад.

Диссертатсия бо услуби хуби илмӣ ва забони равону шево таълиф 

гардида, пажуҳиши густурда дар мавриди хусусиятҳои лексикографии 

яке аз машҳуртарин фарҳангҳои дузабонаи арабӣ ба форсии асри XII - 

фарҳанги “Муқаддимат-ул-адаб”-и Замахшарй мебошад. Таҳлили 

маводу мулоҳизарониҳои диссертант қобилияти хуби тахдилӣ ва ба 

андозаи кофӣ бо адабиёти илмии соҳа шинос будани ӯро нишон медиҳад.

Нашри натиҷаҳои диссертатсия дар маҷаллаҳои тақризшавандаи 

илмӣ. Унвонҷӯ вобаста ба мавзуи мавриди таҳқиқ 11 мақолаи илмй ба 

чоп расонидааст, ки аз ин шумора 5-тояш дар маҷаллаҳои илмиии 

тақризшавандаи КОА-и назди Президенти Ҷумҳурии Тоҷикистон 

интишор ёфтаанд.

Мутобиқати барасмиятдарории диссертатсия ба талаботи КОА. 

Рисолаи Низомова Саидахон Ильёсовна ба талаботи бандҳои 31 ва 33, 

Тартиби додани дараҷаҳои илмӣ, ки бо қарори Ҳукумати Ҷумҳурии 

Тоҷикистон аз 30-июни соли 2021, таҳти №267 тасдиқ шудааст, 

мутобиқат менамояд. Диссертатсия аз ҷониби муаллиф мустақилона 

навишта шуда, дорои мазмун ва мантиқи ягонаи дохилӣ мебошад.

Эродҳо ба диссертатсия. Дар рисола дар баробари дастовардҳо баъзе 

камбудиву нуқсонҳо ба назар мерасанд, аз ҷумла:

1. Хуб мешуд, ки унвонҷӯ дар таълифи рисола аз овонависии 

байналмилали забони арабй истифода мекард. Ин амр аҳаммияти илмии 

рисоларо боз ҳам баландтар менамуд.

2. Банди “Вазифаҳои таҳқиқ”-и қисми муқаддима, ки ҳамагӣ аз 

панҷ пункт иборат аст, нокуммал ба назар мерасад. Унвонҷӯ зимни 

таҳқиқи мавзуъ корҳои зиёдеро анҷом додааст, ки дар қисми вазифаҳои 

таҳқиқ ба онҳо ишора нарафтааст.

3. Дар рисола истилоҳоте аз қабили грамматика, лексика, 

морфология, антоним, семантика ва ғайра истифода шудаанд, ки ба 

меъёрҳои имрӯзаи корбурди истилоҳоти илми забоншиносии тоҷик 

чандон мувофиқ намеоянд. Истифодаи муодили тоҷикии истилоҳоти 

мазкур ба манфиати кор мебуд.

4. Забони нигориши рисола хуб аст, вале дар он аз вожагони арабй, 

ба монанди афъол, асмо, мафоҳим, танаввуъ, суҳулат, саҳафот, эъроб, 

муаддад, иттибоъ, хасоис, мазбут, истихдом ва монанди инҳо, ки ҳар 

кадом муодили арабии дар забони тоҷикӣ нисбатан маъмули худро 

доранд, зиёд истифода шудааст.

5. Дар фасли дуюми боби аввали рисола, ки “Мероси илмии 

Замахшарӣ ва “Муқаддимат-ул-адаб”-и ӯ” унвон гирифтааст, унвонҷӯ 

дар ҳаҷми 10 саҳифа дар бораи осори диниву ахлоқӣ ва илмиву адабии 

муаллифи фарҳанги мавриди таҳқиқи худ маълумот додааст, ки ба 

назари мо, ба ин чандон зарурат набуд. Унвонҷӯ метавонист доир ба 

фаъолияти илмиву адабии муаллифи фарҳанг ба маълумоти камтар 

иктифо варзад ва бештар дар бораи асари мавриди таҳқиқ бигӯяд.

6. Дар феҳристи адабиёт унвонҷӯ адабиёти илмӣ ва 

феҳриствораҳоро аз рӯйи забони таълифашон гурӯҳбандӣ намуда, осори 

ба забонҳои англисӣ, олмонӣ ва туркӣ таълифшударо зери ишораи “бо 

ҳуруфи англисӣ” овардааст, ки ба назари мо, чандон дуруст нест, зеро 

дар илм адабиётро, асосан, аз рӯйи забони таълиф гурӯҳбандӣ мекунанд, 

на аз рӯйи ҳуруфу хат.

7. Дар кор баъзе хатоҳои техникй, имлоӣ ва услубӣ ба мушоҳида 

мерасанд: саҳ. 4, 9, 11, 14, 17, 28, 79 ва ғ.

Қисмати хотимавии тақриз. Эродҳои зикрёфта ислоҳшаванда ва 

дар баробари дастовардҳои кор ҷузъй буда, ба мазмуну муҳтавои он 

халали ҷиддӣ ворид намесозанд.

Фишурдаи диссертатсия ва мақолаҳои нашршуда мазмуни 

диссертатсияро пурра инъикос менамоянд. Натиҷагириҳо аз ин таҳқиқ 

назарияи илми лексикографияи тоҷикро мукаммалтар намуда, 

дастовардҳои он барои таълифи фарҳангҳои гуногун, аз ҷумла 

фарҳангҳои дузабонаву тафсирӣ, таҳияи дастурҳои таълимӣ ва ташкили 

семинару курсҳои махсус оид ба лексикографияи тоҷик метавонанд чун 

мавод истифода шаванд.

Дар маҷмуъ, диссертатсияи Низомова Саидахон Ильёсовна дар 

мавзуи “Хусусиятҳои лексикографии “Муқаддимат-ул-адаб”-и 

Замахшарӣ” ба талаботи бандҳои 31-35-и Тартиб додани дараҷаҳои 

илмӣ, ки бо Қарори Ҳукумати Ҷумҳурии Тоҷикистон аз 30-юми июни 

соли 2021, таҳти №267 тасдиқ шудааст, ҷавобгӯ мебошад ва муаллифи он 

сазовори дарёфти дараҷаи илмии’доктори фалсафа (PhD) - доктор аз 

рӯйи ихтисоси 6D021000 - Филологияи хориҷй, (6D021003 - Забонҳои 

мамолики хориҷии Аврупо, Осиё, Африқо, бумиёни Амрико ва 

Австралия (забони арабӣ)) сазовор мебошад.

Тақриз бо дарназардошти талаботи бандҳои 71 ва 72, Тартиб додани 

дараҷаҳои илмӣ, ки бо Қарори Ҳукумати Ҷумҳурии Тоҷикистон аз 30- 

юми июни соли 2021, таҳти №267 тасдиқ шудааст, омода гардидааст.

Муқарризи расмӣ:
Номзади илми филология,
мудири кафедраи забонҳои хориҷии .' ,
Донишгоҳи технологии ТоҷикистонхА^ Носиров СабурМузаффарович.

Суроға:734055 Ҷумҳурии Тоҷикистон,
ш.Душанбе, к. Гипрозем 1, ҳ. 22
Тел:+992(37) 234 07 52 корӣ., +992(37) 93 893 39 29 моб.
E-mail:nsabur@mail.ru
“ /9 ” с. 2023

Имзои номзади илми филология, ■ 
мудири кафедраи забонҳои хориҷии 
Донишгоҳи технологии Тоҷикистон,
С. М. Носировро тасдиқ мекунам.
Мудири шуъбаи кадрҳо ____ //4.''

КАДРҲО

корҳои махсуси ДТТ
/С ШУЪБАИ \

Суроға:734055 Ҷумҳурйй З^оҷикист 

Бухориев Н. А.

ш.Душанбе, х. Н. Кара 
Тел: +992(37) 234 79 87. 
E-mail: rectorat-tut@mail.ru 
Сомона: www.tut.tj
“ Ki •>•> Ккп с. 2023

